Бөек Җиңүгә – 70 ел
Шинельсез солдатлар батырлыгы
(Тыл ветераннары белән очрашу кичәсе. Вакыйф Нуруллинның «Шинельсез солдатлар» әсәре буенча)
Гүзәлия ГЫЙЛЬМЕТДИНОВА,

Түбән Камадагы 10 нчы урта мәктәпнең татар теле һәм әдәбияты укытучысы
Максат. Укучыларга әсәр геройлары аша Бөек Җиңүнең никадәр зур кыенлыклар бәрабәренә яуланганлыгын, сугыш афәтенең һәр кеше, һәр гаилә өчен фаҗига булуын төшендерү; сугыш һәм тыл ветераннары фидакарьлеге мисалында патриотик тәрбия бирү, ветераннарга олы ихтирам һәм хөрмәт хисе тәрбияләү, тынычлык сөюче шәхес тәрбияләү.
Кичә барышы

(Зал бәйрәмчә бизәлгән. Түрдә – «Онытсак үткәнне, оныклар санламас бүгенгенең кадерен» дип язылган плакат. Әдәби әсәрләрдән күргәзмә оештырыла. Кичәгә тыл ветераннары чакырыла. Мультимедиадан Бөек Ватан сугышы елларын чагылдырган слайдлар, «Данлы еллар сәхифәсе» дигән мәгълүматлар күрсәтелеп барыла. 
Әкрен генә музыка ишетелә. «Су буйлап» дигән татар халык җыры көе фонында укучы сөйли.)
1 нче укучы.
Авылдан бик ерак иде, диләр,
Фронт сызыгын, 

Комсыз сугышны...

Алай икән, ник соң ул сугышны

Уйласаң да кыса сулышны?

Йөздән артык солдат өйләренә
Ни сәбәпле кайтмый калган соң?

Яшь хатыннар – ирсез, 

Ә малайлар 

Ник әтисез калган аннан соң?

Нигә соң ул сугыш
Авылдагы 

Һәрбер йортны мең кат тетрәткән?

Хирурглар ярчыкларны һаман 

Чүпләп бетералмый күкрәктән?

Яудан соң да 

Ник солдатлар түгел

Үлем кәгазьләре агылган?

Я, кем әйтә ала 

Ул сугышны 

Узмаган дип безнең авылдан?! 
Алып баручы. Әйе, фронт сызыгы, сугыш авылдан ерак иде. Ләкин бит әле фронтны корал, азык-төлек, кием белән тәэмин итеп торучы тыл дигән фронт та бар иде. Вакыйф Нуруллинның «Шинельсез солдатлар» повесте – әнә шул фронт, сугыш елларындагы колхоз тормышы, авыл кешеләре турындагы әсәр.

Әсәрдәге вакыйгалар ун яшьлек Равил бәясе аша тасвирлана. Равилнең дөнья хәлләренә биргән бәясе еш кына өлкәннәрнекеннән үтемлерәк булып чыга, фашистлар башлаган сугышның фаҗигасен һәм вәхшилеген, аннан да бигрәк, кешеләрнең шул еллардагы фидакарьлеген, патриотизмын тирәнрәк, үткенрәк ачарга булыша.
2 нче укучы. «Сугыш чыккан! Герман безгә каршы сугыш ачкан!» дигән хәбәр 10–11 яшьлек Миңлеәхмәтләр, Фәрзетдиннәр, Равилләр өчен балачакның соңгы көне була. Моңарчы үз ишләре белән тәгәрмәч тәгәрәтеп, таякка атланып «ат-ат» уйнап йөргән ун яшьлек ваемсыз малайлар өчен рәхәт тормыш бетеп, яңа дәвер: авыр көннәр, борчулы төннәр башлана. Нибары 37 йорттан торган авылның корал тотардай 43 ир-егете яу кырына китә. Равилнең яраткан абыйсы Искәндәр дә фронтка китә.

3 нче укучы.
Ул елларны ничек онытасың...

Ил язмышы кылыч йөзендә.
Ир-егетләр китте яу кырына,

Алып көче тоеп үзендә.

Ирләр китте, кызлар елап калды,

Шаулап калды иген өлгереп,

Басу капкасына чаклы озата барды

Яше, карты – барысы өзелеп.

(«Солдатлар» (Р.Әхмәтҗанов шигыре, Ф.Әхмәдиев көе) җыры башкарыла.)

Алып баручы. Әйе, авылда картлар, хатын-кызлар һәм балалар гына кала. Ә тормышны алып барырга кирәк – игенен дә игәргә, балаларны да ач-ялангач итмәскә, сугышка төрле җылы киемнәр дә әзерләп җибәрергә, бик күп салымнар да түләргә кирәк иде.

2 нче укучы. Көз җитеп җирләр туңуга, Равилнең әнисен окоп эшенә җибәрәләр. Әнисе окоп эшендә йөргәндә, бозавын китерә алмыйча, Равилләрнең сыеры үлә, салкын тиеп, баздагы бәрәңгеләре өши. Корычның ныклыгын утта яндырып сынаган кебек, язучы гүя героеның кемлеген авырлыклар белән сыный. 
3 нче укучы. Гаилә эчендәге борчулар янына ил, халык өстенә төшкән олы кайгы өстәлә. Сугышның афәте үзен тиз сиздерә. Сугышка киткән 43 кешенең 29ы турында я «үлде», яки «хәбәрсез югалды» дигән язу да килгән инде. Фәрзетдиннең атасы турында да «Геройларча үлде» дигән хәбәр килә. Аннары Миңлеәхмәтнең атасы турында да «Батырларча һәлак булды» дип язалар. Равилнең Искәндәр абыйсының да хәбәрсез югалуын әйткән кәгазь килә. Гел шулай барса, тиздән бу авылның бер кешесе дә исән калмаячак бит...
Алып баручы. Күпме ир-егетен яу кырына озатудан тыш, фронтка, үз авызыннан өзеп, ашлык, кием-салым да җибәреп тора бит ул 37 йортлы авыл! Үзләре ачка шешенсә дә, алар һәр килограмм ашлыкны дәүләткә озата. 
2 нче укучы. Ә колхозның һәм авыл халкының да хәле шәптән түгел. Эшләргә кеше җитми, ферма малларының ашарына юк. Авыр кыш узып, яз җитүгә авылда ачлык башлана. Черек бәрәңге, юкә яки өрәңге кайрысы белән көн күрергә кала. Кар астында кышлаган ашлык ашап агуланучылар саны көннән-көн арта бара. Равилнең якын дуслары үлә. 

Алып баручы. Тылда картлар, яшьләр, хатын-кызлар көнне төнгә ялгап эшли. Апалар, әниләр урман да кисә, иген дә үстерә. Өлкәннәр белән беррәттән, балалар да авыр хезмәт башкара. Урып-җыю, чәчү вакытында тәүлегенә 18–20шәр сәгать эшлиләр алар.

1 нче укучы. Равилнең иң зур егетлеге шунда: кыен чакта, авыр чакта ул сыгылып төшми, киресенчә, сугыш китергән авырлык һәм кыенлыкларны җиңә-җиңә, шактый иркә һәм йомшак табигатьле малайдан ир-егеткә, «шинельсез» солдатка әйләнә бара. Ул чабата үрергә өйрәнә, сука һәм тырмага йөри башлый. Печән өсте җиткәч – болында печән тарттыра, ашлык сугу башлангач – ындырда ат куалый. Буе җитмәгәнлектән, атка атлану өчен баудан баскыч ясарга да өйрәнә.
Алып баручы. «Шинельсез солдатлар» әсәре геройлары Мәгъсүмә, Фәйрүзә, Мәдинә апалар, Хәбир бабай, Шәйхи бабайлар, Равил һәм аның яшьтәшләре безгә сугыш китергән кыенлыклар алдында сыгылып төшмәүләре, батыр һәм чыдам булып кала алулары белән якын. Аларның һәр эш-гамәле, омтылышлары, теләк-хыяллары «Барысы да фронт өчен», «Барысы да җиңү өчен» дигән олы максатка юнәлдерелгән иде. Сугыш сынаган, ләкин сындыра алмаган буын кешеләре – шинельсез солдатлар алар. Язучы тасвирлаган тырыш һәм эшчән, булдыклы һәм уңган, авырлыклар алдында сынмаган һәм сыгылмаган «шинельсез солдатлар» – алар безнең тыл ветераннары. 
Равилнең яшьтәше, тыл ветераны, гомерен балалар укытуга багышлаган, берничә китап авторы Һәдия апа Хәбибуллина бүген безнең кичәбездә катнаша. Аңа сүз бирик әле.
Һәдия апа Хәбибуллина.
Сугыш ул – бик куркыныч нәрсә,
Кан ул, ут ул, үлем, яралар, 

Күз яшьләре, кайгы, ачлык,
Тол аналар, ятим балалар.
Сугыш башланганда мин әле бала гына идем. Ләкин безгә бик иртә җитдиләнергә, тормыш йөген өлкәннәр белән бергә җигелеп тартырга туры килде. Бер вакыйга әле һаман истә. Көзен кырда эшнең кызу чагы. Мин дә, өлкән бала буларак, әниемә арыш урырга булышып йөрим. Ә сеңлем, кечкенә булганлыктан, өйдә генә тора. Бер көнне мин сеңлемә дип 100 г арышны яшереп алып кайтырга уйладым. Ләкин кичен басудан кайтып барганда тентү ясадылар. Һәм безнең бу арышны гына алып калмадылар, ә үз бакчабыздагы ике буразнадан әле өлгермәгән дә килеш бәрәңгебезне дә казып алып киттеләр. 1418 көн һәм төн дәвам иткән бу мәхшәрдән җиңүче булып чыкты безнең халык. Сугыш авырлыгын бөтен ил, бөтен халык белән бердәм күтәргәнгә генә, безгә җиңү таңын күрергә насыйп булды. Сезгә теләгем шул: бу дәһшәтле сугыш елларын, без күргән елларны сезгә күрергә туры килмәсен, куанып, шатланып, тыныч тормышта яшәргә язсын.
3 нче укучы.
Чәчләрегез инде агарса да,
Сез тормышны сөя беләсез.
Кайгыларны җиңә, шатлык килсә көлә,
Үрнәк итеп яши беләсез.
Сез бу җирдә гөлләр үстерәсез,
Иң кадерле әби-бабай сез.
Сәламәтлек, бәхет, шатлык теләп
Сезнең алда без баш иябез. 
(«Кирәкми сугыш» (Н.Сафин шигыре, М.Минһаҗев көе) дигән җыр башкарыла.)
2 нче укучы. Әйе, җиңү ул тыл көчле булганда гына яулана. Тәүлегенә 16–18әр сәгатьлек тырыш хезмәтләре белән генә түгел, җылы киемнәр, соңгы кабымлык ризыкларын да сугышчыларга җибәреп, үзләре ачлы-туклы яшәгән әби-бабайларның, хатыннар, яшь кызлар, балаларның җиңүдә өлеше бәяләп бетергесез. 

Алып баручы. Юк, 1941дә башланган сугыш онытылмады, илне, җир-көнне кан-яшь түктергән ул дәһшәт, бабайлардан оныклары, аталардан уллары хәтеренә күчеп, бүген дә яши.

2015 елның 9 Маенда илебез Бөек Җиңүнең 70 еллыгын билгеләп үтәчәк. Җиңү көнен якынайту, фашизмны тар-мар итү өчен сугыш кырларында һәм тылда гомерләрен дә кызганмыйча армый-талмый көрәшкән хөрмәтле ветераннарыбызның батырлыгы, рухи ныклыгы алдында баш иябез, безгә тыныч тормышта яшәү бәхете бүләк итүләре өчен рәхмәт әйтәбез.
(Кичә «Бәйрәм бүген» (К.Галиева шигыре, М.Мусин көе) дигән җырлы-биюле күренеш белән төгәлләнә.)
